
Җиде  бала  мин үстердем –
Дүрт лачыным, өч аккош.
Сино лысы, Гыймад улым,
Булдың бигрәк соклангыч.
Кечкенәдән зирәк булдың,
Ходаем бирде зиһен.
Яктылыкка син омтылдың,
Укыдың,  алдың белем.
Олылардан акыл җыйдың,
Яраттың авылыңны –
Өсәнне, яланнарыңны,
Каршы  яшел тавыңны.
Туган ңирләреңне сөеп,
Күпме җырлар җырладың…
Матур өмет, ак хыяллар белән
Шәһәрләргә юл алдың.
Армый – талмый көчең  түгеп,
Югарыга үрләдең.
Ә өстеңдә  болыт куерганын
Сизмәдеңме, улым, күрмәдең?!
Котырынып,  болыт шашып килде:
Харап булды күпме ир – егет!
Бинахакка «халык дошманы»  дип
Алды сине давыл бөтереп.
Нинди «дошман»  булсын  минем улым?!
Моңа  кемнәр генә ышансын?
Син  бит, улым,  нинди эшләр белән
Үз – үзеңә һәйкәл куйгансың!
Бу  коточкыч хәбәр килеп җиткәч,
Зиһеннәрем  минем таралды…
Аңламадым: Кем турында
Салдылар соң шушы оранны:
Дөрес түгел  бит  бу!!! Бу зур хата!
Кем ышансын  мондый исемгә?!
«Әй,  кешеләр, улым «дошман» түгел!» - диеп
Кычкырасым  килде галәмгә.
Әй,  балакай,  тар зинданга  кереп,
Сине бер кочар идем…
Чәчләреңне сыйпап,  күкрәгемә  кысып,
Иркәләп сөяр идем…
Ел  буйларына  зинданда
Нинди  уйлар,  балам, уйладың?
Ничек  теләсәм  дә,  яннарыңда
Булалмадым,  балам,  булмадым!
«Мин кайтырмын!» - диеп  киткәнсең син,
Соңгы  юлга чыгып киткәндә.
Үзең  түгел,  халкың  уйда  булган
Йөрәккәең  соңгы  типкәндә.
Кичер,  улым,  синең газабыңны
Һич  тә  җиңеләйтә  алмадым.
Тәңрем,  нигә  газиз   балам өчен
Минем гомеремне алмадың?!
Җир – Ананың  куены  киң  бит аның:
Сыендыргандыр ул сине дә.
Кемнәр генә  анда сыенмаган?
Сыендырыр инде  мине дә…
Тик  бер генә  тапкыр  синең  белән
Күрешәсе  иде, бәгырем,
Очар кошлар булып  барыр  идем,
Кайда, улым,  синең  каберең?!
Бер  утырып  үксеп  елар  идем – 
Билгесез  шул  синең  каберең…Билгесез…

